
                                             ՆԵՐԱԾՈՒԹՅՈՒՆ 

 
Հետազոտության թեմայի արդիականությունը: Հայրենասիրության և ազգային 

արժեքների ձևավորումն ու պահպանումն այսօր դպրոցի կարևորագույն 

նպատակներից է: Ներկայումս, երբ տարբեր ժողովուրդներ ու ազգեր ձուլվում 

անհետանում են, գերակա ռազմավարության նշանակություն ունեցող հիմնախնդիր է 

դառնում հայրենասիրության և ազգային արժեհամակարգի ձևավորումն ու 

զարգացումը: Այս տեսանկյունից՝ սերունդների կրթության համակարգում 

առանձնահատուկ տեղ ունեն ժողովրդական բանահյուսության պատառիկները, 

որոնցից է նաև էպոսը: «Սասնա ծռեր» հերոսավեպը հերոսական պատմությունն է 

Սասնա դյուցազնական տոհմի չորս սերնդի և, ըստ այդմ էլ բաղկացած է միմյանց 

փոխկապակցված չորս հիմնական մասից՝ «Սանասար և Բաղդասար», «Մեծ Մհեր», 

«Սասունցի Դավիթ» և «Փոքր Մհեր»: Ճյուղերից յուրաքանչյուրը դյուցազնական մեկ 

սերնդի պատմություն է՝ ծննդից մինչև մահ: Չնայած բոլոր ճյուղերում էլ 

արտահայտված են հայ ժողովրդի մտքերը, ապրումները, երազանքները, ձգտումները, 

ազատատենչ ոգին, այնուամենայնիվ, մշտապես յուրովի արժևորվել, սիրվել ու 

գնահատվել է «Սասունցի Դավիթ» ճյուղը: Այն, սերնդեսերունդ ավանդվելով, դարձել է 

եկող սերունդներին հայրենասիրությամբ սնելու, ազգային արժեքներին հաղորդակից 

դարձնելու լավագույն միջոց: Էպոսն ունի մատաղ սերունդներին հոգեպես սնելու, 

կրթելու և դաստիարակելու, նրանց ժողովրդի իմաստնությունը փոխանցելու, 

զավթիչների ու բռնակալների դեմ հայ ժողովրդի մղած պայքարի հերոսական 

դրվագներով ոգեշնչելու, վեհ գաղափարներով, մարդկային լավագույն 

հատկանիշներով բարոյակրթելու, հայրենասիրություն, արդարամտություն, 

աշխատասիրություն, ազատասիրություն, անկեղծություն, ազնվություն և օրինակելի 

վարքագիծ ձևավորելու ու երեխաների բազմակողմանի զարգացման համար կարևոր 

այլ հատկանիշներ սերմանելու մեծ ներուժ: 

Հաշվի առնելով և կարևորելով էպոսի կրթող, ձևավորող, զարգացնող ու 

դաստիարակող նշանակությունը՝ նրա մշակումներից առանձին հատվածներ ընտրվել 

և որպես ուսումնական նյութ ներառվել են նաև տարրական դասարանների 

«Մայրենիի» դասընթացներում: Այդ հատվածներն աչքի են ընկնում պարզությամբ, 

երեխաների ընկալման կարողություններին հասանելիությամբ, 

կրթադաստիարակչական ներուժով: Էպոսի առանձին հատվածների, նկարների, 

նկարազարդումների և նկարաշարերի, նրա հիմնական գաղափարն արտահայտող 

իմաստնությունների և ասացվածքների, էպոսի և վերջիններիս համադրության, 

ժողովրդախոսակցական բառ ու բանի ուսումնասիրումը տարրական դասարաններում 

կարևորվում է ինչպես երեխաների արժեհամակարգի, այնպես էլ նրանց մեջ 

հայրենասիրության ձևավորման, նրանց իմացական-ճանաչողական 

գործընթլիացների զարգացման առումով: Վերջին շրջանում տեղի ունեցած 

պատերազմական իրադարձություններն առավել սրեցին հայրենասիրության 

ամրապնդման խնդիրը, մյուս կողմից՝ ժամանակակակից դպրոցում սովորողների 

գիտելիքների և համապատասխան կարողությունների ձևավորման պահանջների մեջ 

առանցքային տեղ ունեն ազգային արժեքներն ու արժեքային համակարգի 

ձևավորումը, որի կարևորությունը չի կարելի թերագնահատել: Ներկայումս 

ուսումնառության առանցքում են դրվում որոշակի կարողությունների և 

հմտությունների, ինչպես նաև սովորողի վերաբերմունքի, արժեքային համակարգի 

ձևավորումը, զարգացումը և կատարելագործումը: Այս առումով՝ անհերքելի է նաև 

բանահյուսական պատառիկների, տվյալ դեպքում՝ էպոսի ուսուցման նշանակությունը 

և կարևորությունը: Այն օժտված է հայրենասիրության և ազգային արժեհամակարգի 

ձևավորման հսկայական ներուժով: Հատկապես կրտսեր դպրոցականների արժեքների 

և հայրենասիրության ձևավորման հարցում անժխտելի է վերջինիս մեծ դերը: 

Նշված իրողություններով փաստվում է էպոսի ձևավորող դերի 

ուսումնասիրման և վերհանման արդիականությունը: Այսօր էլ անհրաժեշտ է մեծ 

ուշադրություն դարձնել էպոսի ուսուցման առանձնահատկություններին: Հատուկ 

երեխաների համար գրական մշակվածության ենթարկված երկերի համակողմանի 

յուրացումը օգնում է երեխային ավելի հիմնավոր ըմբռնելու նյութի թեմատիկ- 

գաղափարական հիմքը, և մեծանում է նրա դաստիարակչական, ուսուցողական, 

ճանաչողական նշանակությունը: 

Հետազոտության նպատակը: Մեր կողմից ներկայացվող սույն հետազոտական 

աշխատանքը նպատակաուղղված է ազգային արժեհամակարգի և հայրենասիրության 

ձևավորման գործում էպոսի դերի ուսումնասիրությանը: 

Հետազոտության խնդիրները: Ելնելով աշխատանքի նպատակից՝ առաջադրվել 

են հետևյալ խնդիրները. 

1. Ուսումնասիրել և վերլուծել հիմնախնդրի վերաբերյալ գրականություն: 

2. Պարզել էպոսի ուսումնասիրման կարևորությունը՝ հայրենասիրության և 

ազգային արժեհամակարգի ձևավորման տեսանկյունից: 

3. Վերհանել էպոսի ձևավորող դերը տարրական դասարաններում՝ 

հայրենասիրության և ազգային արժեհամակարգի ձևավորման 

համատեքստում:



6  

 

1. ԷՊՈՍԻ ՈՒՍՈՒՄՆԱՍԻՐՄԱՆ ԿԱՐԵՎՈՐՈՒԹՅՈՒՆԸ՝ 

ՀԱՅՐԵՆԱՍԻՐՈՒԹՅԱՆ ԵՎ ԱԶԳԱՅԻՆ ԱՐԺԵՀԱՄԱԿԱՐԳԻ ՁԵՎԱՎՈՐՄԱՆ 

ՏԵՍԱՆԿՅՈՒՆԻՑ 

Հարկ է նշել, որ հայրենասիրության և ազգային արժեհամակարգի ձավորման 

խնդիրը արդի դպրոցի գլխավոր առաքելությունը պետք է լինի: Դա կապվում է 

ստեղծված ներկայիս աշխարհաքաղաքական պայմանների հետ, երբ մեր երկիրը 

հայտնվել է ազգի անվտանգության ապահովման, պետական մտածելակերպ 

ունենալու, ապագայի մարտահրավերներին դիմակայելու խնդրի, մեզ փոխանցված 

արժեքների փոխակերպման վտանգի, ազգի ինքնության պահպանման խնդիրների 

առջև: Հենց այստեղ է, որ պետք է առանձնակի կարևորվի սովորողների մեջ 

համամարդկային ու ազգային արժեհամակարգի ձևավորումը: Այսօր կրթությունը 

պետք է դառնա մեզ դարերով ավանդված ազգային, մշակութային, հոգևոր արժեքների 

փոխանցողն ու պահպանողը, իսկ այդ հարցում մեծ արժեք ունեն բանահյուսական 

նյութերը, որոնցից ազգային արժեհամակարգի ու հայրենասիրության ձևավորման 

հսկայական ներուժ ունի էպոսը: Էպոսի ուսուցումը ազգային արժեքներին 

հաղորդակցվելու լավագույն միջոցներից է: Յուրաքանչյուր ուսուցչի խնդիրն է՝ էպոսի 

ուսումնասիրման գործընթացում հասնել նրան, որ երեխան գիտակցի դրա 

կարևորությունը, օգտակարությունը, այն է՝ այդ գործընթացն ընկալի որպես ոչ միայն 

զուտ տվյալ դասանյութի, այլև այն ներկայացնող հայ ժողովրդի արժեհամակարգի, 

մշակութային արժեքների ու կյանքի հիմնական առանձնահատկությունների 

իմացություն, և դրա հիման վրա՝ գնահատողական վերաբերմունք ձևավորի սեփական 

ժողովրդի ու երկրի մշակույթի, մտածելակերպի հանդեպ, կարողանա ճիշտ արժևորել 

ու վերագնահատել բարոյական, հոգևոր, համամարդկային ու ազգային արժեքները: 

«Սասնա Ծռեր» էպոսը դարեր շարունակ ուղեկցել է հայ ժողովրդին՝ խտացնելով 

նրա կենսափորձը, իմաստությունը, հոգեբանությունը, հավատալիքները, սովո- 

րությունները, նրա վարքն ու բարքը, վեհ գաղափարները, արժեքային համակարգն ու 

պատկերացումները բարոյական, մարդկային արժեքների մասին, 

ազատասիրությունը, պայքարը բարու, լավի, խաղաղության և ազնվության համար: 

Այն «ժողովրդի հավաքական մտածողության, ձգտումների և երազանքների 

արտահայտությունն է»1: Ժողովուրդը վիպական հերոսների արարքներով, 

հերոսական հատկանիշներով արտահայտել է հայրենի երկրի անկախության, 

ազատության, ինքնապաշտպանության գաղափարը, հայ ժողովրդի հերոսական ու 

աննկուն ոգին: Մասնավորապես՝ Սասունցի Դավթի հերոսական արարքներն ունեն 

տիպիկ ազգային բովանդակություն, քանի որ արտացոլում են հայ ժողովրդի 

ինքնապաշտպանական մաքառումը՝ ուղղված օտար հարստահարիչների, 

բռնակալների դեմ, մանավանդ արաբական տիրապետության շրջանում: Ժողովուրդը 

Դավթին դարձրել է սեփական միասնական շահերի, իր հայրենիքի ազատության ու 

փրկության կրողն ու արտահայտիչը: 

 

«Էպոսը խոսում է խարդախ ու խորամանկ թշնամիների նկատմամբ Սասնա 

դյուցազունների ունեցած բարոյական գերազանցության մասին: Դրա համար էլ, այն 

ամենը, ինչ անում են Սասնա հերոսները, անում են ժողովրդական բարոյականության 

կանոններին խստորեն համապատասխան»2: Այսինքն՝ էպոսում արժևորվող 

առանցքային ազգային արժեքներից է նաև ժողովրդական բարոյականությունն ու 

դրան հավատարիմ մնալը, բարոյական այն նկարագիրը, որ ծնունդ է առնում ժողովրդի 

կենսափորձից ու իմաստությունից, նրա անցած դարավոր պայքարի խորքերից: Այն 

մեծապես նպաստում է կրտսեր դպրոցականների մեջ դեպի հայրենի երկիրը, մայրենի 

լեզուն, ազգայինը սեր առաջացնելուն, ազգային ու հայրենանվեր վեհ գաղափարները 

սերմանելուն, ազգային արժեքները ճանաչելուն, նրանց հասանելի և ընկալելի 

դարձնելուն, դրանք պահպանելու և սերնդեսերունդ փոխանցելու կարևորության 

գիտակցումը ձևավորելուն: 

«Սասունցի Դավիթ» կամ «Սասնա ծռեր» հայ ժողովրդական հերոսավեպը 

ժողովրդի մեջ գոյություն է ունեցել և բերանացի ավանդվել դեռևս հին ժամանակներից՝ 

ձևավորվելով 9-10-րդ դարերում: Այն հայ ժողովրդական բանավոր 

ստեղծագործությունների բարձրակետերից է, որը ժառանգել է նրա կերտած 

ավանդությունների, առասպելների, զրույցների ավանդույթները և ձևավորվել 

 

 

1 Մնացականյան Ե., Գրականագիտական ուղեցույց բառարան, Երևան, 2013, էջ 129: 
2 Սասունցի Դավիթ, Հայկական ժողովրդական էպոս, Երևան, 1988, էջ 50: 

նախնական առասպելների հիմքի վրա՝ որդեգրելով և սերնդեսերունդ փոխանցելով 

ժողովրդի ազատասիրական, հերոսական, պայքարող ոգին: 

«Ժողովուրդը, ստեղծելով «Սասնա ծռեր»-ը, նրանում արտահայտել է իր 

մտքերը, ապրումները, երազանքները, ձգտումները, պատկերել է իր ապրելակերպը, 

սովորույթները, հավատալիքները, օտար զավթիչների դեմ մղած ազատագրական 

պայքարի հերոսական դրվագները և այլն: Այդ տեսակետից նա մի հոյակապ 

ժողովրդական ստեղծագործություն է, անզուգական դյուցազնավեպ, 

դյուցազներգություն հենց իրեն՝ ազատագրական պայքարի ելած ժողովրդի ու նրա 

սխրանքների մասին»3: 

Էպոսի ուսումնասիրումը նպաստում է երեխաների ազգային արժեհամակարգի 

ձևավորմանը, բառապաշարի հարստացմանը՝ ինչպես բարբառային, 

ժողովրդախոսակցական, այնպես էլ գրական բառերի, հերոսներին գնահատական 

տալու, նրանց գործողությունները վերլուծելու, որոշակի վերաբերմունք ձևավորելու, 

ծռերի հերոսական կերպարը երեխաներին սիրելի ու հոգեհարազատ դարձնելու և, 

վերջապես, ուսումնական մի շարք խնդիրներ լուծելու հնարավորության 

տեսանկյունից: 

Ազգային էպոսի ուսումնասիրումը տարրական դասարաններում, ճիշտ 

ընտրված մեթոդների, մոտեցումների և մատուցման ձևերի նպատակային 

կիրառումով, կարելի է նպատակաուղղել կրտսեր դպրոցականների բարոյակրթման 

համար կարևոր նշանակություն ունեցող արժեքների ձևավորմանը, այս տեսանկյունից 

հատկանշական են՝ մարդկային լավ ու վատ արարքներին գնահատական տալու, 

օրինակելին յուրացնելու, այլոց գործողությունների, արարքների շուրջ վերաբերմունք 

ձևավորելու, վատը քննադատելու, յուրաքանչյուր լավ ու վատ երևույթ ճիշտ 

արժևորելու կարողության, տրամաբանական, պատկերավոր մտածողության 

ձևավորումը, խոսքի զարգացումը, այն հարուստ ու արտահայտիչ դարձնելը, 

ուսումնական կարողություններն ընդլայնելն ու զարգացնելը, ինչպես նաև տարբեր 

իրավիճակներում կողմնորոշվելու կարողությամբ օժտված, արժանապատիվ սերունդ 

 

 
3 Ջուհարյան Թ., Հայ գրականության մեթոդիկա, Երևան, 1980, էջ 249: 

կրթելու և դաստիարակելու նպատակից բխող խնդիրները հնարավորինս 

արդյունավետ կերպով լուծելը: 

Ժամանակակից դպրոցի կարևորագույն առաքելություններից մեկը, 

գերնպատակը, թերևս, սովորողի մեջ ազգային բարոյական և հոգևոր արժեքների 

կերտումն ու զարգացումն է, բարոյական, ազգային արժեքներով օժտված, ազգային 

նկարագիր ունեցող անձի ձևավորումը: Ըստ էության, նշված արժեքները պետք է 

դառնան յուրաքանչյուր սանի անհատականության մասնիկը, նրա անձնային 

հատկանիշների ձևավորման հիմքը: Հետևաբար՝ տարրական դպրոցում էպոսի 

ուսումնասիրման գործընթացում պետք է մեծացնել նրա ներգործությունը կրտսեր 

դպրոցականի հայրենասիրական դաստիարակության, աշխատասիրության, 

մտածողության, բարոյական, ազգային արժեքների ձևավորման, զարգացման վրա՝ 

համարժեք մեթոդների ընտրությամբ և նպատակային գործադրմամբ: 

Էպոսի ուսումնասիրումը ներառում է ոչ միայն լեզվական գիտելիքների, այլև 

դրանց միջոցով ավանդույթների, սովորույթների, ապրելակերպի, հավատալիքների, 

գաղափարախոսության, աշխարհի մասին (աշխարհայացք) պատկերացման, 

արժեքային համակարգի և շատ ավելիի յուրացում: Որպես կանոն, ծանոթանալով 

ազգային էպոսի բովանդակությանը, հերոսներին՝ երեխաները, բացի դրանք ձեռք 

բերելուց, հաղորդակցվում են նաև ազգային մշակույթին և հոգևոր հարստությանը: 

Ստորև փորձել ենք քննարկել էպոսի ուսումնասիրման ընթացքում սովորողների մեջ 

հայրենասիրության և ազգային արժեհամակարգի ձևավորման հիմնահարցերը: 

2. ՀԱՅՐԵՆԱՍԻՐՈՒԹՅԱՆ ԵՎ ԱԶԳԱՅԻՆ ԱՐԺԵՀԱՄԱԿԱՐԳԻ 

ՁԵՎԱՎՈՐՈՒՄԸ ԷՊՈՍԻ ՈՒՍՈՒՑՄԱՆ ԳՈՐԾԸՆԹԱՑՈՒՄ 

Մայրենի լեզվի դասագրքերում զետեղված են էպոսի գրական մշակումները, 

որոնց ուսումնասիրությունն ունի մի քանի առանձնահատկություններ 

հայրենասիրական դաստիարակության ապահովման առումով: 

✓ Էպոսն ուսումնասիրելիս անհրաժեշտ է երեխաներին օգնել հասկանալ 

ընթերցած ստեղծագործության մեջ կերտված կերպարների գործողությունները, 

հոգեբանությունը. նրանց զգացմունքային ապրումները սերտորեն առնչվում են 

ինչպես աշակերտի ինքնաճանաչման ու ինքնաիրացման ոլորտներին, այնպես 

էլ խոսքի ու մտածողության զարգացմանը: 

✓ Գեղարվեստական ստեղծագործությունների ուսուցումը կարևորվում է նաև 

անձի զարգացման, նրա արժեքային համակարգի ձևավորման գործում ունեցած 

դերով, հայրենասիրական դաստիարակության ապահովմամբ: 

✓ Էպոսում գործող հերոսների էությունը ներգործում է աշակերտների վրա: 

Էպոսի ուսումնասիրումը երեխային օգնում է խորասուզվել մտքերի ծովը, 

կենդանի մտապատկերներով վերամարմնավորել հայրենիքին առնչվող երևույթները, 

արդիականացնել և ներմուծել դրանք իրական կյանք: Էպոսի միջոցով երեխան 

հստակեցնում է հայրենիքի կերպարն իր մտապատկերում ու հոգում, որոշում իր տեղն 

ու դերը այս աշխարհում: Այդ հարցում նրան օգնում է ուսուցիչը: Նա պետք է ուղղորդի 

երեխային մտքի ու հոգու ճանապարհով: 

Էպոսի ուսուցման ժամանակ սովորողների հայրենասիրական և բարոյական 

դաստիարակության, արժեքային համակարգի ձևավորման խնդիրների լուծման 

գլխավոր պայմանը սովորողների` գրական ստեղծագործությունը խորությամբ 

հասկանալու, վերլուծելու, ինչպես նաև ինքնարտահայտվելու կարողությունն է: 

Մայրենի լեզվի դասերին աշակերտները ուսուցչի ղեկավարությամբ կարդում են 

գրական ստեղծագործություններ: Ստեղծագործության գեղագիտական և բարոյական 

արժեքներն ընկալելու համար անհրաժեշտ է, որ. 

• խորհեն ընթերցածի շուրջ, 

• ապրումակցեն հերոսներին, 

• գնահատեն նրանց արարքները, 

• իմաստավորեն նրանց խնդիրները, 

• համեմատեն իրենց կյանքը գրական կերպարների կյանքի հետ, 

• ձգտեն կատարել իրենց ընկալած բարոյական նորմերին 

համապատասխան արարքներ: 

Լավ կարդալու համար անհրաժեշտ է շատ կարդալ, ուստի կարևոր 

նպատակներից մեկը ընթերցանության նկատմամբ երեխայի հակվածությունն 

առաջացնել է: 

Էպոսի մշակումները, որոնք ուսումնասիրվում են մայրենիի դասերին, այնպես 

պետք է ուսուցանել, որ դրանք երեխաներին ոչ միայն մայրենի լեզվով կարդալ և 

պատմել սովորեցնեն, այլև զարգացնեն նրանց բանավոր խոսքը՝ էպոսը հասկանալու, 

վերլուծելու, նրա ենթաշերտերի մեջ թափանցելու, իրենց պատմությանն ու 

մշակույթին հաղորդակից լինելու և դատողություններ անելու միջոցով: 

Էպոսի գրական մշակումների շուրջ տարվող աշխատանքների ընթացքում 

պիտի կարևորել հերոսների այն արարքները, որոնց շուրջ զարգանում են դեպքերը: 

Դրանց միջոցով են որոշվում գլխավոր հերոսի արարքների դրդապատճառները, 

ստեղծագործության տրամաբանությունն ու գլխավոր գաղափարը: Այսպիսի 

վերլուծության արդյունքը պետք է դառնա հեղինակի դիրքորոշման ըմբռնումն ու 

ընթերցողի վերաբերմունքի ձևավորումը ընթերցածի բովանդակության նկատմամբ: 

Հիմք ընդունելով բովանդակային բաղադրիչները` անհրաժեշտ է նախ երեխաների 

ուշադրությունը հրավիրել որոշակի բառերի ու արտահայտությունների վրա, քանի որ 

բառերի միջոցով է առաջին հերթին հնարավոր որոշել հերոսի հոգեվիճակը, նրա 

արարքների դրդապատճառները, հերոսի ինչպիսին լինելը, հեղինակի վերաբերմունքը 

նրա նկատմամբ և այլն: Օրինակ` «Սասունցի Դավիթ» ստեղծագործության ուսուցման 

ժամանակ, բացի հայկական էպոսի, նրա գլխավոր կերպարի մասին գաղափար 

տալուց, արձակ և չափածո ստեղծագործությունները արտահայտիչ կարդալու 

կարողությունների ձևավորումից, երեխաների մեջ պետք է դաստիարակել քաջություն, 

խիզախություն, հարազատ ժողովրդի անցյալի և ձեռքբերումների նկատմամբ ազգային 

հպարտություն, ձևավորել սեփական պատմությունը լավ իմանալու, ազգի մեծերին 

ճանաչելու և փառաբանելու ձգտում և սերմանել սեր, նվիրվածություն ազգի ու 

հայրենիքի նկատմամբ: Որպես նշված ստեղծագործության դասավանդման 

արդյունավետ ուղի՝ կարելի է ընտրել արտադասարանական աշխատանքը և 

երեխաներին տանել՝ Սասունցի Դավթի արձանը դիտելու: 

Երեխաներին պետք է բացատրել՝ ժողովրդական հզոր հոգին է կուտակված այդ 

արձանի մեջ: Միշտ լավատես մեր ժողովուրդը անմահացրել է իր հերոս Սասունցի 

Դավթին՝ նրան դարձնելով իր անմահ հերոսը, իր լավագույն հատկանիշների ու 

առաքինությունների կրողը: Պատահական չէ, որ արձանին նայելիս թվում է՝ սիրելի 

հերոսը շարժման մեջ է: Ժողովրդի ազատատենչ ոգին մարմնավորող հերոսը, Քուռկիկ 

Ջալալին հեծած, մարմնավորում է դարեր շարունակ հայ ժողովրդի ունեցած 

ազատատենչ ոգին, այն նաև ազգային խորհրդանիշների խտացում է: Սասունցի 

Դավթի ձեռքերում կայծակի թուրն է՝ միշտ դիմադրելու նվաճողներին: Ձիու սմբակների 

տակ՝ ժայռի անկյունում, բրոնզե թասն է, որը կարծես հայ ժողովրդի համբերության 

խորհրդանիշը լինի: Դավիթը թուրը կարծես գերանդու նման է բռնել, ճիշտ և ճիշտ իր 

աշխատավոր ժողովրդի նման, բայց նաև հայրենիքին սպառնացող վտանգի պահին 

միշտ պատրաստ է կռվել ժողովրդի ազատությանը բռնացող թշնամիների դեմ: 

Էպոսի գրական մշակումների ուսումնասիրումը նպաստում է երեխաների 

արժեհամակարգի ձևավորմանը, բառապաշարի հարստացմանը՝ ինչպես 

բարբառային, ժողովրդախոսակցական, այնպես էլ գրական բառերի, հերոսներին 

գնահատական տալու, նրանց գործողությունները վերլուծելու, որոշակի վերաբերմունք 

ձևավորելու, Սասունցի Դավթի հերոսական կերպարը երեխաներին սիրելի ու 

հոգեհարազատ դարձնելու և, վերջապես, ուսումնական մի շարք խնդիրներ լուծելու 

հնարավորության տեսանկյունից: 

Ազգային էպոսի ուսումնասիրումը տարրական դասարաններում, ճիշտ 

ընտրված մեթոդների, մոտեցումների և մատուցման ձևերի նպատակային 

կիրառումով, կարելի է նպատակաուղղել կրտսեր դպրոցականների 

անհատականության ձևավորման համար կարևոր նշանակություն ունեցող 

խնդիրների կարգավորմանը, մասնավորապես՝ արժանապատիվ, հայրենասեր, 

ազգանվեր սերունդ կրթելու և դաստիարակելու նպատակից բխող խնդիրները 

հնարավորինս արդյունավետ կերպով լուծելուն: 

Էպոսի ուսումնասիրումն իրականացնում է դաստիարակչական հետևյալ 

հիմնական գործառույթները. 

1. ժողովրդի հոգևոր մշակույթի մասին գիտելիքների ձեռքբերում և խորացում, 

ծանոթացում ժողովրդական սովորույթներին, ավանդույթներին և կենցաղին, 

2. ժողովրդի մշակութային կյանքում ձևավորված և ամրագրված բարոյական- 

վարքագծային նորմերի և արժեքների յուրացում, 

3. գեղագիտական ճաշակի ձևավորում – երեխան զգում և ընկալում է 

ժողովրդական մտքի գեղեցկությունը, ձևավորվում է պահանջմունք ժողովրդի կյանքին 

առնչակից լինելու, նրա մի մասը դառնալու, հետևաբար՝ նա փորձում է ժողովրդական 

կենսափորձը, իմաստնությունը, մտածելակերպը կիրառել կյանքում: 

Էպոսի ուսումնասիրման համար առաջին դասարանում նախատեսված է 

Սասունցի Դավթի կռիվը Մսրա Մելիքի դեմ նկարաշարը4, յուրաքանչյուր նկարի 

համար բերված են նկարների վերաբերյալ հատվածներ: Սույն ուսումնական նյութի 

ուսումնասիրումը սկսվում է ուսուցչի ներածական խոսքով, զրույցի միջոցով նա 

տեղեկություններ է հաղորդում Սասունցի Դավթի և Մսրա Մելիքի կռվի մասին: 

Դասարանում ընթերցվում է նյութը և համապատասխան նկարազարդումների 

օգնությամբ ուսուցիչը ներկայացնում է կերպարներին, վերհանում նրանց կռվի 

պատճառները: Ընդհանուր տեղեկություն հաղորդելուց և նյութը մատուցելուց հետո 

երեխաներին առաջադրվում է Վենի դիագրամ մեթոդով համեմատել և հակադրել 

Դավթին և Մելիքին, նշել նրանցից յուրաքանչյուրին բնորոշ հատկանիշները: 

 

 

 

 

 

 

 

 

 

 

 

4 Վ. Սարգսյան, Մայրենի 1, Երևան, 2013, էջ 34: 

Դավիթ Մելիք 
 

 

 

Ուսումնական նյութը կարելի է ուսումնասիրել նաև մտքերի տարափ մեթոդով, 

որպեսզի խմբային աշխատանքով նյութի ուսումնասիրմանը մասնակից լինեն բոլոր 

երեխաները: Նրանք ուսումնասիրվող նյութին առնչվող, հերոսներին բնութագրող 

բառեր են թվարկում, գաղափարներ արտահայտում, որոնց հիման վրա էլ փորձում են 

ինքնուրույն վերապատմել նյութը: Նյութի ուսումնասիրումն առավել հետաքրքրական 

դարձնելու նպատակով ուսուցիչն աշակերտներին հանձնարարում է ընտրել տրված 

նկարաշարից որևէ դրվագային նկար և նկարագրել այնտեղ պատկերվածը: 

Այսպիսով՝        առաջին         դասարանում 

նպատակաուղղվում է երեխաների արժեհամակարգի ձևավորմանը, գեղեցիկը, բարին, 

մարդկայինը տեսնելու, ընկալելու, գնահատելու, լավն ու վատը, չարն ու բարին 

տարբերակելու կարողությունների, սիրո, հավատարմության, հայրենասիրության, 

ազնվության և այլ արժեքներ սերմանելուն: Կարծում ենք այս դասանյութի 

դաստիարակչական ներուժը կավելանա, եթե ուսուցչի կողմից կազմակերպվի 

հետաքրքիր էքսկուրս՝ վիրտուալ այց Սասունցի Դավթի արձանին: Դա կարելի է 

իրականացնել հետաքրքրական նկարաշարի ստեղծմամբ ու այն սահիկահանդեսով 

ներկայացնելու միջոցով: Կարելի է այդ աշխատանքում ներգրավել նաև երեխաներին, 

նրանց առաջադրելով՝ համացանցից ընտրել Սասունցի Դավթի արձանը պատկերող 

լուսանկար, պատրաստելել դրա վերաբերյալ փոքրիկ բնութագիր և այդ բնութագրերը 

ներկայացնել նկարաշարի ցուցադրության ընթացքում: Այս կերպ, կարծում ենք, որ 

երեխաները հավելյալ տեղեկատվություն կստանան Սասունսի Դավթի հերոսական 

կերպարի, նրա արձանի մասին, վիրտուալ այցը կդառնա օժանդակ մջոց սերմանելու 

նրանց մեջ հայրենասիրություն, հայրենի հողին, ջրին, ծառ ու ծաղկին, բառ ու բանին 

Քաջ, ազնիվ, 

բարի, մեծահոգի, 

արդարամիտ, 

Չարամիտ, 

երկչոտ, 
Հսկա, 

զորեղ, նենգ, 

անձնվեր, 

մարդասեր, 
զավթիչ,

 

էպոսի
 ուսումնասի
րումը 

հոգեհարազատություն: Հնարավորության դեպքում՝ կարելի է կազմակերպել նաև 

իրական այցելություն Սասունցի Դավթի արձանին: 

Երկրորդ դասարանում ևս կարևորվում է «Սասունցի Դավթի» 

ուսումնասիրումը: Նախորդ տարվա դասընթացից երեխաներն արդեն գիտեն 

Սասունցի Դավթի և Մսրա Մելիքի կռվի մասին: Երկրորդ դասարանի դասընթացում 

ներառված է «Սասունցի Դավթի կռիվը Մսրա Մելիքի դեմ»5 ուսումնական նյութը: 

Վերջինս ուսումնասիրելիս անհրաժեշտ է հաշվի առնել կրտսեր դպրոցականների 

համար առաջնային համարվող մի շարք պահանջներ: Ընդունված է, որ ուսուցիչն 

առաջին անգամ ստեղծագործությունը կարդա ամբողջությամբ, որպեսզի 

բովանդակությունը հասկանալի դառնա երեխաներին6: Երկրորդ դասարանում էպոսի 

ուսումնասիրումը կարելի է իրականացնել նաև տեքստի հետ աշխատանք կատարելու 

միջոցով, երբ աշակերտներն, ուսուցչի օգնությամբ, ուսումնական նյութը նախ 

ամբողջական, ապա՝ հատված առ հատված ընթերցելուց հետո դասանյութով 

նախատեսված տեքստը բաժանում են տրամաբանական ամբողջականություն ներկա- 

յացնող իմաստային մասերի և վերնագրում առանձին հատվածները, ապա 

առաջադրում հարցեր, վերլուծության միջոցով պարզում, թե ինչի մասին է դասանյութի 

յուրաքանչյուր հատվածը: Աշակերտները բնութագրում են էպոսի հերոսներին, 

սեփական վերաբերմունքն արտահայտում նրանց գործողությունների վերաբերյալ և 

կատարում մտահանգումներ: 

Էպոսի ուսումնասիրումն արդյունավետ կարող է դարձնել նաև 

համագործակցային ուսուցման խճանկար մեթոդի կիրառումը, երբ աշակերտները 

բաժանվում են չորս կամ հինգ անդամ ունեցող տարասեռ խմբերի: Յուրաքանչյուր 

խմբին տրվում է դասի մեկ հատված կամ ընտրվում է էպոսի հերոսներից մեկը և 

աշխատանքը կատարելու համար տրվում է որոշակի ժամանակ: «Այն լրանալուց հետո 

խմբերը ներկայացնում են իրենց հատվածը կամ հերոսին` կարդում են, բառերը 

բացատրում, դուրս գրում ուղղագրական արժեք ներկայացնող բառեր, դրանցով 

կազմում նախադասություններ, կատարում լեզվական աշխատանքներ և այլն: 

Յուրաքանչյուր խումբ սովորում է դասի մեկ հատվածը, բայց արդյունքում սովորում են 

 

5 Վ.Սարգսյան, Ս.Գրիգորյան, Կ.Թորոսյան, Հ.Խաչատրյան, Մայրենի 2, Երևան, 2013, էջ 124-125: 
6 Ջ. Գյուլամիրյան, Մայրենիի տարրական ուսուցման մեթոդիկա, Երևան 2015, էջ 170: 

ամբողջ դասը` դադարեցնելով աշխատանքը և ուշադիր լսելով բոլոր խմբերի 

պատասխանները»7: 

Երկրորդ դասարանում «Սասունցի Դավիթ» էպոսի ուսումնասիրման համար 

նախատեսված է նաև «Մանուկ Դավիթը» դասանյութը8, որի ուսումնասիրությամբ 

երեխաները պատկերացում են կազմում ինչպես Սասունցի Դավթի արձանի և նրա 

նշանակության, այնպես էլ մանկահասակ Դավթի սխրանքների, ազատասիրության, 

աշխատասիրության, համարձակության, ազնիվ, խիզախ, անձնազոհ հատկանիշների 

վերաբերյալ: Դասանյութն ուսումնասիրվում է նախ ուսուցչի՝ տեքստի հատվածական 

ընթերցանությամբ և վերլուծությամբ, որն ուղեկցվում է ուսուցչի՝ աշակերտներին 

ուղղվող հարցերով, որոնք նպատակաուղղվում են տեքստի յուրաքանչյուր հատվածի 

վերաբերյալ երեխաների ունեցած գիտելիքները պարզելուն, նրանց նոր գիտելիքներ 

հաղորդելուն և Դավթի կերպարը բնութագրելուն: Ուսուցչի ընթերցանությանը 

հաջորդում է աշակերտների ընթերցանությունը: 

Դասը կամփոփվի բնութագրական աշխատանքի արդյունքների ամբողջացմամբ 

և կտրվի Դավթի բնութագրական նկարագիրը: Աշակերտները կարծիքներն են 

հայտնում Դավթի արարքների վերաբերյալ, դրանք հիմնավորում Դավթին բնորոշ 

հատկանիշներով: 

Այսպիսով՝ երկրորդ դասարանում էպոսի ուսումնասիրման նպատակն է՝ 
 

 

 

 

 

 

 

երեխաներին ժողովրդական արվեստի աշխարհ ներգրավելը՝ որպես մտքի և 
 

 

 

7 Ա.Է. Ափոյան, Համագործակցային ուսուցումը տարրական դասարաններում, Գիտական տեղեկագիր, 

Դասավանդման մեթոդիկա, № 1, Պրակ Բ, Գյումրի, 2014, էջ 340: 
8 Ա. Քյուրքչյան, Լ. Տեր-Գրիգորյան, Մայրենի 2, 2-րդ լրամշակված հրատարակություն, Երևան, 2016, էջ 

135-139: 

երեխաներին ծանոթացնել ժողովրդական բանավոր 
ստեղծագործության անմահ նմուշներից մեկին՝ այն միջոց
 դարձնելով ընթերցանության
 նկատմամբ հետաքրքրություն զարգացնելու և
 պահանջմունք ձևավորելու
 համար: Որպես զարգացնող խնդիր կարևորվում են դասանյութի հիման վրա 
իրենց ինքնուրույն ստեղ- ծագործությունները, աշխատանքները համախմբելու խթան 
ստեղծելը, իսկ դաստիա- րակչական առումով հատկանշվում են
 այնպիսի խնդիրներ, ինչպիսիք
 են 
զգացմունքների հարստացման աղբյուր, Սասունցի Դավթի 
կերպարի միջոցով սեր ձևավորելը դեպի հայրենիքը, մարդը, ազնիվը, 
խաղաղությունը, անձնազոհությունը, 

նվիրումը ժողովրդին, և քննադատական վերաբերմունք՝ դեպի անարդարը, կեղծիքը, 

խաբեությունը, խարդախությունը, վախկոտությունը, ինչպես նաև սովորողների մեջ 

գեղագիտական զգացմունքներ դաստիարակելուն նպաստելը: Էպոսի հերոսների 

բնութագրման միջոցով երեխաները յուրացնում են այնպիսի արժեքների 

ժողովրդական ընկալումը, ինչպիսիք են գեղեցիկը, արդարությունը, 

բարոյականությունը, բարին, ուժեղը, հայրենասիրությունն ու մարդասիրությունը: 

3-րդ դասարանի մայրենիի դասընթացում որպես դասանյութ ներառված են 

էպոսի՝ Հովհաննես Թումանյանի մշակումներից բերված համեմատաբար ավելի 

ծավալուն հատվածներ9: 

Ուսուցիչը զրույցի ընթացքում երեխաներին ուղղված հարցադրումներով 

վերհիշել է տալիս էպոսը, վերապատմում այն՝ երեխաների ունեցած գիտելիքներն 

առավել ամբողջացնելու և նոր նյութը դյուրընկալ դարձնելու նպատակով: Այնուհետև 

աշակերտները ընթերցում են նյութը հատվածներով և վերլուծում առանձին 

բաղադրիչները՝ շեշտադրելով Դավթի քաջությունը, խաղաղասիրությունը պատկերող 

հատվածները: Ապա աշակերտները կատարում բնութագրական աշխատանք, նյութի 

հետ փոխկապակցված ասացվածքների միջոցով վերհանում Դավթին բնորոշ 

հատկանիշները: Այսպես՝ «Լավ է մեռնել կանգնած, քան ապրել ծնկաչոք», «Քաջը մեկ 

անգամ է մեռնում, վախկոտը՝ հազար» ասացվածքների իմաստները բխեցնում են 

Դավթի և Մելիքի կռիվը պատկերող հատվածից, որից հետո երեխաներն ընթերցում են 

նախորդող ուսումնական նյութի մեջ ասացվածքների հետ կապված հատվածը, 

փորձում գտնել ընդհանրություններ: Ասացվածքների և դասանյութի զուգակցված 

ուսումնասիրությամբ երեխաները արժևորում, կարևորում և գնահատում են 

ազատասիրությունը, քաջությունը, քննադատում բռնակալությունը, 

վախկոտությունը: Նրանք հասկանում են Դավթի՝ Մելիքին չհպատակվելու, կռիվ եկած 

մարդկանց գթալու նշանակությունն ու կարևորությունը: Ուսուցիչը մեջբերում է նաև 

«Ուժի հետ մեկտեղ խելք է հարկավոր» և «Տաս անգամ չափիր, մեկ՝ կտրիր» 

ասացվածքները, որոնց վերլուծությամբ վերհանվում են Դավթի խելքն ու 

խաղաղասիրությունը, Մսրա Մելիքի անմտությունն ու բռնակալ, նենգ նկրտումները, 

 
9 Դ. Գյուրջինյան, Ն. Հեքեքյան, Մայրենի 3, Երևան, 2011, էջ 124-125: 

և երեխաները հասկանում են, որ թեև Դավիթն անսպառ ուժ, քաջություն և արիություն 

ուներ, այնուամենայնիվ, նախընտրեց գթալ ու խնայել Մելիքի զորքին: Դավթի այս 

արարքը ոչ թե Մելիքի բազմահազարանոց զորքից վախենալու, այլ ուժի հետ մեկտեղ՝ 

նրա խելքի առկայության, խաղաղասիրության արտահայտությունն է: 

3- րդ դասարանում որպես ուսումնական նյութ ներառված են նաև գառնարած 

Սասունցի Դավթի մասին պատմող հատվածները10՝ Հովհաննես Թումանյանի 

մշակմամբ: Այս նյութի ուսումնասիրումը ևս իրականացվում է նախորդի օրինակով: 

Նպատակահարմար է աշխատել ուսումնական նյութի վերջում տրված նկարաշարի 

շուրջ, կազմել նաև դասի տրամաբանական պլան, տալ «Հարցեր և հնարավոր 

պատասխաններ», «Հորինի՛ր մի պատմություն նկարի շուրջ» բնույթի 

առաջադրանքներ: 

Նման աշխատանքը կարող է մեծապես նպաստել սվորողների մեջ ազգային 

արժեհամակարգ և դեպի հայրենիքը մեծ սեր ձևավորելուն: 

4- րդ դասարանի դասընթացում ևս մեծ տեղ է հատկացվում նաև «Սասունցի 

Դավիթ» էպոսին: Ներառված են էպոսի՝ «Սասունցի Դավիթը կռվում է դևերի դեմ» 

հատվածի մշակումը և Մկրտիչ Խերանյանի «Սասունցի Դավիթ» մշակումից բերված 

համեմատաբար ավելի ծավալուն հատվածներ: 

Էպքսի ուսումնասիրումը 4-րդ դասարանում նույնպես նպատակաուղղվում է 

նոր սերնդին ճիշտ դաստիարակելու, բարոյակրթելու, նրա արժեհամակարգը 

ձևավորելու, ժողովրդական մտածելակերպը, բանիմացությունը, խորիմաստ և 

մշտապես արդիական, կյանքի տարբեր բնագավառներն ընդգրկող մտքերը նրան 

հասանելի դարձնելու, բարոյական և ազգային արժեքներ, շրջապատող աշխարհի 

նկատմամբ վերաբերմունք, համատեղ աշխատելու՝ համագործակցելու 

կարողություններ ձևավորելու, մարդկային լավագույն հատկանիշներ սերմանելու 

մշտատև գործին: 

 

 
 

ԵԶՐԱԿԱՑՈՒԹՅՈՒՆ 
 

 

10 Վ. Ա. Սարգսյան, Հ. Խաչատրյան, Կ. Թորոսյան, Ե. Ջիլավյան, Մայրենի 3, Երևան, 2014, էջ 86-89: 

Ամփոփելով սույն հետազոտական աշխատանքը՝ հանգել ենք հետևյալ 

եզրակացություններին. 

1. Հայրենասիրության և ազգային արժեհամակարգի ձևավորումը անձի 

համակողման զարգացման կարևորագույն առանցքն է և նրա համալիր 

դաստիարակության վերջնարդյունքը: 

2. Ազգային արժեքների հանդեպ ճիշտ վերաբերմունքը ու դրա կարևորության 

գիտակցումը արմատավորվում են տարրական դպրոցում, ուստի հարկավոր է 

մայրենիի դասաժամերին էպոսի ուսումնասիրումը հնարավորինս ճիշտ և 

արդյունավետ կազմակերպել՝ այն նպատակաուղղելով ինչպես երեխաների 

գիտելիքների, կարողությունների, ինքնուրույնության, ստեղծագործական 

մտածողության, այնպես էլ արժեքային համակարգի ձևավորման խնդրի 

լուծմանը: 

3. Ազգային արժեհամակարգի և հայչենասիրության ձևավորման տեսանկյունից՝ 

որպես նպատակ առանձնացնում ենք էպոսի ուսումնասիրման ընթացքում 

բարոյահոգեբանական, ազգային ու համամարդկային արժեքների մասին 

աշակերտների պատկերացումների և գիտելիքների ընդլայնումը, սեփական 

կենսափորձում դրանք արժևորելու և գործածելու կարողութան և հմտության 

ձևավորումը: 

4. Մայրենիի դասընթացը ներառում է բանահյուսական ստեղծագործությունների 

բազմաթիվ նմուշներ, այդ թվում՝ էպոի գրական մշակումներից պատառիկներ, 

որոնց ուսումնասիրումը նպատակաուղղվում է նոր սերնդին ճիշտ 

դաստիարակելու, բարոյակրթելու, նրա արժեհամակարգը ձևավորելու, 

ժողովրդական մտածելակերպը, բանիմացությունը, խորիմաստ և մշտապես 

արդիական, կյանքի տարբեր բնագավառներն ընդգրկող մտքերը նրան 

հասանելի դարձնելու, բարոյական արժեքներ, շրջապատող աշխարհի 

նկատմամբ վերաբերմունք, համատեղ աշխատելու՝ համագործակցելու 

կարողություններ ձևավորելու մշտատև գործին: 

 

 
 

ՕԳՏԱԳՈՐԾՎԱԾ ԳՐԱԿԱՆՈՒԹՅԱՆ ՑԱՆԿ 



20  

1. Ա.Է. Ափոյան, Համագործակցային ուսուցումը տարրական դասարաններում, 

Գիտական տեղեկագիր, Դասավանդման մեթոդիկա, № 1, Պրակ Բ, Գյումրի, 

2014: 

2. Ջ. Գյուլամիրյան, Մայրենիի տարրական ուսուցման մեթոդիկա, Երևան 2015: 

3. Դ. Գյուրջինյան, Ն. Հեքեքյան, Մայրենի 3, Երևան, 2011: 

4. Մնացականյան Ե., Գրականագիտական ուղեցույց բառարան, Երևան, 2013: 

5. Ջուհարյան Թ., Հայ գրականության մեթոդիկա, Երևան, 1980: 

6. Սասունցի Դավիթ, Հայկական ժողովրդական էպոս, Երևան, 1988: 

7. Վ. Սարգսյան, Մայրենի 1, Երևան, 2013: 

8. Վ.Սարգսյան, Ս.Գրիգորյան,   Կ.Թորոսյան,   Հ.Խաչատրյան,   Մայրենի   2, 

Երևան, 2013: 

9. Վ. Ա. Սարգսյան, Հ. Խաչատրյան, Կ. Թորոսյան, Ե. Ջիլավյան, Մայրենի 3, 

Երևան, 2014: 

10. Ա. Քյուրքչյան, Լ. Տեր-Գրիգորյան, Մայրենի 2, 2-րդ լրամշակված 

հրատարակություն, Երևան, 2016: 

 


